
К. Е. Ломагин яратон сярысь трос гожъя. Ныллэн пиез, пилэн нылэз гажанысьтыз писатель возьматэ улонын туж кулэзэ. Яратон Кирилл Ломагинлэн произведениосаз - адямилэсь быдэс улонзэ тырмытись туж бадзым мылкыд. Со мылкыд – туж романтичной, сайкыт инбамен но чебер малпанъесын  югдытэмын. Нош улонын чеберез чебер гинэ уг пумита. Яратон возы каръясько вожъяськон но вожан, адземпотостэм карон но лек вожпотон.
Сюлэмы вось луыса лыдзи Кирилл Егоровичлэсь  «Сыръясь нюр» повестьсэ. Угось татын яратон герзаськемын криминалэн. Произведениын возьматэм событиос ортчо Якшур-Бодья еросысь Бегеш гуртын. Геройесыз  Марина но Алексей Брусникин – сьод но тодьы кадь ог-огзылэсь портэмесь соос.
Марина - Иж карысь эмчиосты дасясь академиез йылпумъям нылаш. Со визьмо, чебер.Сое  гуртоосыз  гажало,  оско  солы.  «Со понна  ик  гуртазы эмъяськон  юрт  но  пуктизы». Одиг  кылын  вераса,  «югдись». «Сычеосыз шер   вордиськыло».
Алексей  - нюлэсчи. Тусызъя  бездыт,  «шаньги  пасьта  ымныро», «виштыосыз пырак  куркапузлэн  выллем». «Вылаз ик, чачаен висемез  бере  шадра кылем».

Сюлэм  уг  юа, уг вера йырвизьлэсь, кудзэ  но кинэ  яратыны. Марина кенжытиз  пияшлэсь  пушсэ, пазьгиз  тылгизьы  сюлэмаз. Брусникин «йырзэ ыштиз». Нош  аслаз нылмуртлэн  сюлэмыз  оз  жуатиськы, пияшез  яратыны оз быгаты.

Улонын  чем дыръя  озьы  луэ:  одигез  яратэ,  мукетыз  уг.  Мариналэн янгышез  татын  овол. Олексей нырысь  нылашен  туж умой  вераськиз, пумитаны но ветлиз, «андан  валэныз  ворттылытиз». Мариналы  сюлэмзэ усьтэм  бераз  гинэ,  яратонзэ  шараям  бераз, валатскиз  пияш, номыр но уз пормы  шуыса.  Ныллэн  яратонэз солы кузьмамын  овол.

Туж  жог  Брусникинлэн яратон  тулкымез воштиськиз  лек  вожпотон тулкымен: «…  тау,  бегеш  ныл,  мукетыныз  кушласькыны  мон  туж  люкето тыныд! Чакласькы, Чорыгова!  Калтонам,  кычесам, курикам  эн  сюр вылэм! ... «Озьыен,  яратон  нырысь  бурдъяз,  чебер  мылкыд  кузьмаз, нош собере  улонэз  чигтиз .  Вуоно эмчи  ышиз - быриз.
Йыркурен верам  кылъессэ пычатиз улонэ Брусникин.  Сюриз  Марина Олексейлэн  калтоназ,  оз быгаты  ни  мозмыны.  Весяклы  куанерлэн синъесыз  кыниськизы.

Уката  таче  вамышлы  узатиз  лул быдтисез  Маринаез  мукетыныз,  чебер пияшен,  адземез.  «Но малы мыным, одно ик  мыным  соосты  адзоно вал?!»- мыжыкъессэ  ик  кырмиз Олексей. Собере ки  улаз  шедем  векчи бадез  лосырак!  чигтиз. 
Та пичи  гинэ  люкетын  автор лыдзисьсэ  азьласянь  ик  ивортыны  турттэ кадь  маке но  умойтэм  луонэз.
Олексей  Маринаез  орекчаса нуиз  Сыръясь нюр доры. Собере  туж  «лек сьосьяськыса»,  эриктэмаса,  Маринаез Сыръясь  нюре  выйтиз. Медаз  лопты шуыса,  толоназ ик дасям зокесьгес ыльыс  пужым  пучъесын  зибиз на. Чик номыре  но  жалятэк, кас  сямызъя  быдэстиз «сьоськаб» малпам  йыружзэ.

Берло, конечно, со  опкелиз,  жаляз,  валаз, кыл  кутиз закон  азьын. Брусникинэз  «шаерысьтымы   зол ужатись  колоние дас  вить  арлы» келязы. Судын  «Кулэмез бере коть жаляд на – а?» юанзылы со шуиз:  «Жаляй. Гуньдылыса борди. Йырсиме кыскай. Восяськи но. Стройбатын дыръям но Инмарлэн  тусыз  азьын чем  восяськыли.  Но ваньмыз  со бер  вал  ини». Конечно, бер.  Валэктонтэм,  вормыны  луонтэм  йыруж  лэсьтиз Алексей Брусникин.
 Вань  дауре  адямиосын  яратон  кивалтиз.  Адямиос ярато, люкисько, нош но ярато. Суд дыръя прокурор  Олексеез чошатэ  сьось пойшурен. Нош  туж сьось пойшурьес но,  –  шуэ  со, - ваче  вуон, огазеяськон понна , чемысь коня мусоясько , ог – огзы  котырти коня гожеръяло»
Вуысал  ай  яратон Брусникин доры но. Марина ке оз учкы, мукетыз синмаськысал. Оло нош Марина но …  Шуиз  УК  со:  «… адямилэн сямъесыз но,пушкужымез  но  музонъесызлы  ярамон  луыны  кулэ…»  Оз,  дыр. Выжыкылын гинэ луткам чож тодьы юсьлы порме. Олексейлэн  сьолыкъесыз  трос  гинэ  ни вылэм.

Бегеш шур дурысь чылкыт луоез но тэлез   тросэн, ворттыку, жытьесы, сюресэз пучъесын  ваменъяса, шоферъеслэсь   коньдонзэс портылэм. Веськрес пужымъесты погыръяса вузаллям. Койыкъесты ыбылыса, сильзэс водительеслы вузаллям. Асьме азьын  «лушкаськись», «алдаськись», «эриктэмась», «лулбыдтись» воргорон. Солэн образэз  матэктэмын сыръясь нюрлы. Самой со Бегеш  дурысь сыръясь  нюрлы. Уляшлэн, Мариналэн  анаезлэн,  верамезъя «туж  портмаськись  шуо»сое.  Сюез  ик кыче ке сьолыкъесын курадзись,  лэся.  Жытазе  акшан  вакытэ, чемысь уйесы но отын, пе, сьолыктэм пичи нунылэн бордэмез, кунянлэн боксэмез, валлэн гырдаллямез, ыгылэн шимес  кесяськемез, напра сюйлэн бульыртэмез, вир кадь поземез кылисько». Кышкыт  та куд инты. Сьолыктэм  лулъесты кыске со ас бордаз:  койыкпи,  кырпарсь,  ыбем чож. Озьы  ик  нюр  пыдсысь  поттизы Маринаез, сизьым ар талэсь азьло ышем атайзэ,  Паволэз,  пичи нуныез. Макем бадзым сьод кужым.

Озьы  ик  Брусникин но кышкыт  адями.  Солэн сьод ужъесыз трос сюлмаськон, курадзон  но  куректон вае котырысьтыз адямиослы.
   Ужмес  йылпумъяса  верам потэ,  авторлэн  кылъесыныз «Удмуртьес- лачмытэсь,  востэмесь,  ужасесь, огкылын  вераса, яратымон калык. Но полазы тини Брусникин кадьес но шедьыло  вылэм. Ойдолэ, эшъес, юн утеме зеч сямъесмес, сюлэм чебермес!. Сыръясь  нюръесмес  быдтом,  чошкатом. Сыче  нюръёс  адямиослэн  сюлэмазы  медаз  ик  кылдылэ  вылэм».  

